
Република Северна Македонија

Министерство за транспорт и врски

___________________________________

ПРЕДЛОГ НА ЗАКОН ЗА ОСНОВАЊЕ НА АГЕНЦИЈА ЗА ИСТРАЖУВАЊЕ НА НЕСРЕЌИ И СЕРИОЗНИ ИНЦИДЕНТИ ВО ВОЗДУШНИОТ, ВНАТРЕШНИОТ ВОДЕН И ЖЕЛЕЗНИЧКИОТ СООБРАЌАЈ по скратена постапка
Скопје, 2022 година

ПРЕДЛОГ НА ЗАКОН ЗА ОСНОВАЊЕ НА АГЕНЦИЈА ЗА ОСНОВАЊЕ НА АГЕНЦИЈА ЗА ИСТРАЖУВАЊЕ НА НЕСРЕЌИ И СЕРИОЗНИ ИНЦИДЕНТИ ВО ВОЗДУШНИОТ, ВНАТРЕШНИОТ ВОДЕН И ЖЕЛЕЗНИЧКИОТ СООБРАЌАЈ
Општа одредба
Член 1

Со овој закон се уредуваат основањето, организацијата и работењето на Агенцијата за истражување на несреќи и сериозни инциденти во воздушниот, внатрешниот воден и железничкиот сообраќај (во натамошниот текст: Агенцијата).
Правен статус

Член 2
(1) Агенцијата е самостоен орган на државна управа со својство на правно лице. 
(2) Агенцијата за својата работа одговара пред Владата на Република Северна Македонија.
(3) Полниот назив на Агенцијата е Агенција за истражување на несреќи и сериозни инциденти во воздушниот, внатрешниот воден и железничкиот транспорт.

(4) Скратен назив на Агенцијата е АИНСИ.

(5) Седиштето на Агенцијата е во Скопје.

(6) Агенцијата отвора сметка во рамки на Трезорската сметка на Буџетот на Република Северна Македонија.
Принципи на работење на Агенцијата
Член 3

Работењето на Агенцијата се заснова на следниве принципи:

1) законитост;

2) стручност;

3) професионалност;

4) транспарентност и

5) одговорност за работењето.
Директор/ка на Агенцијата
Член 4
(1) Со работата на Агенцијата раководи директор/ка кој го/ја избира и разрешува Владата на Република Северна Македонија за време од четири години, со право на уште еден последователен мандат. 
(2) Директорот/ката се избира по пат на јавен оглас кој се објавува во два дневни весници, кои се издаваат на целата територија на Република Северна Македонија, од кои во еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик.

(3) За директор/ка може да биде избрано лице кое ги исполнува следниве услови:

1. да е државјанин/ка на Република Северна Македонија; 
2. со правосилна судска пресуда да не му/и е изречена казна или прекршочна санкција забрана за вршење на професија, дејност или должност; 
3. да има стекнати најмалку 240 кредити според ЕКТС или завршен VII/1 степен на образование; 
4. да има минимум пет години работно искуство, од кои најмалку три години во областа на воздушниот, внатрешниот воден и железничкиот сообраќај;

5. да поседува еден од следните меѓународно признати сертификати или уверенија за активно познавање на англискиот јазик не постар од пет години: 
· ТОЕФЕЛ ИБТ најмалку 74 бода,

· ИЕЛТС (IELTS) - најмалку 6 бода, 
· ИЛЕЦ (ILEC) (Cambridge English: Legal) - најмалку Б1 (B2) ниво, 
· ФЦЕ (FCE) (Cambridge English: First) - положен, 
· БУЛАТС (BULATS) - најмалку 60 бода или

· АПТИС (АPTIS) - најмалку ниво Б2 (B2). 
(4) Владата на Република Северна Македонија го/ја избира директорот/ката не подоцна од 30 дена пред истекот на мандатот на неговиот/ата претходник/чка.

(5) Ако постапката за избор на нов/а директор/ката не е завршена пред истекот на мандатот на директорот/ката, директорот/ката ќе продолжи да ја врши својата функција, но не подолго од шест месеци.

(6) Директорот/ката е професионално ангажиран/а во Агенцијата со полно работно време.

Надлежност на Директорот/ката
Член 5
Директорот/ката на Агенцијата ги врши следните работи: 

1. ја претставува и застапува Агенцијата;

2. ја организира работата и раководи со Агенцијата;

3. донесува годишна програма за работа, годишен финансиски план, годишен извештај и годишна финансиска сметка на Агенцијата по петходно добиена согласност од Владата на Република Северна Македонија;

4. изработува предлог-буџет на Агенцијата за наредната година,
5. се грижи за законито работење и трошење на финансиските средства;

6. врши усогласување на активностите на Агенцијата;

7. ги донесува општите акти за организација и систематизација на работните места на Агенцијата;

8. донесува годишни планови за вработување, 
9. решава за правата од работен однос на вработените во Агенцијата,
10. се грижи за соодветната и правичната застапеност на припадниците на сите заедници и

11. врши и други работи утврдени со закон и Статутот на Агенцијата.
Разрешување од вршење на функција
Член 6
Директорот/ката се разрешува во следниве случаи:

· по истекот на мандатот,

· на негово/нејзино барање,

· во случај на спреченост поради болест во траење повеќе од шест месеца непрекинато,

· кога работи спротивно на одредбите од овој закон и 
· во други случаи предвидени со закон.
Средства за основање и вршење на дејноста
Член 7
(1) Средствата за основање на Агенцијата се обезбедуваат од Буџетот на  Република Северна  Македонија.

(2) Средствата за вршење на дејноста на Агенцијата се обезбедуваат од следните извори:

· трансфер од Буџетот на Република Македонија за извршување на активностите утврдени во годишната програма за работа на Агенцијата, 
· приходи од вршење на други активности од областа на истраги при случени несреќи и/или сериозни инциденти,

· донации и

· други извори согласно со закон. 
Статут на Агенцијата
Член 8
Со Статутот на Агенцијата поблиску се уредува:

1) внатрешната организација и начинот на работење на Агенцијата; 

2) начинот на извршување на активностите во делокругот на Агенцијата и 

3) други прашања.

Работа на Агенцијата

Член 9

(1) Агенцијата е функционално, организациски и финансиски независна од телата и органите одговорни за воздушниот, внатрешниот воден и железничкиот сообраќај и од сите правни и физички лица чии интереси можат да бидат во конфликт со нејзините задачи и овластувања.

(2) Забрането е да се спречуваат и да се влијае на надлежностите од член 11 став (1) од овој закон во Агенцијата и нејзините истражители во согласност со овластувањата што им се дадени со овој закон и другите прописи со кои се регулира истрагата за несреќи и/или сериозни инциденти во воздушниот, внатрешниот воден и железничкиот сообраќај.

(3) Забранета е каква било форма на влијание врз независноста на професионалната работа на Агенцијата и нејзините истражители.

Отчетност на Агенцијата

Член 10

(1) До 30 ноември секоја календарска година, Агенцијата доставува до Владата годишната програма за работа и финансискиот план за следната календарска година, за одобрување.

(2) До 30 април секоја календарска година, Агенцијата доставува до Владата на Република Северна Македонија годишен извештај за својата работа, во кој обезбедува сеопфатна анализа на состојбата во областа на работењето, вклучувајќи го и годишниот финансиски извештај, ревидиран од независка ревизорска куќа.

Член 11

 (1) Врз основа на јавни овластувања, Агенцијата ги има следните надлежности:

1) истражување на несреќи и/или сериозни инциденти во воздушниот, внатрешниот воден и железничкиот сообраќај,

2) предлагање на мерки и безбедносни препораки за да се избегнат несреќи и/или сериозни инциденти и за подобрување на безбедноста во воздушниот, внатрешниот воден и железничкиот сообраќај,

3) водење на националната база на податоци,

4) разменување на податоци од својата Национална база на податоци со други истражни тела, под услов податоците да се чуваат во тајност,

5) соработува со другите тела и органи во Република Северна Македонија и во други држави со цел спроведување на техничката истрага на несреќата и/или сериозниот инцидент,

6) објавување на резултатите од истражувањето на несреќа и/или сериозен инцидент, почитувајќи ги принципите на тајност,

7) воспоставува листа на надворешни експерти за одделни области на истрага, кои би биле назначени од случај до случај и 

8)  други надлежности во согласност со законите што ги регулираат воздушниот, внатрешниот воден и железничкиот сообраќај, како и прописите донесени врз основа на тие закони.

(2) Начинот на спроведување на истражување и други активности од овој член се уредуваат со законите што ги регулираат воздушниот, внатрешниот воден и железничкиот сообраќај, како и прописите донесени врз основа на тие закони.

Истражители

Член 12

(1) Агенцијата има девет истражители, по тројца за секое одделно поле на истражување од член 1 од овој закон, кои ги исполнуваат условите за извршување на должностите на истражители во согласност со законите што ги регулираат воздушниот, внатрешниот воден и железничкиот сообраќај, прописите донесени врз основа на тие закони, како и Статутот на Агенцијата.

(2) Истражителите, секој за одредено поле на истражување, ја вршат стручната работа на Агенцијата.

(3) Овластувањата, односно мерките што можат да ги преземат истражителите се регулираат со законите што ги регулираат воздушниот, внатрешниот воден и железничкиот сообраќај, прописите донесени врз основа на тие закони, како и Статутот на Агенцијата.

(4) Истражителите се лица кои имаат посебни овластувања за вршење на работи поврзани со безбедноста и на нив се применуваат Законот за работните односи, колективните договори и договорот за вработување.
(5) Истражителите во Агенцијата мора да имаат службена легитимација со која се докажува нивниот службен идентитет и овластување. Агенцијата води регистар за издадени и одземени службени легитимации.

(6) Формата, содржината на службената легитимација, регистерот на издадени и одземени службени легимитации од став (5) на овој член, како и начинот и постапка на издавање и одземање на легитимациите, ги пропишува директорот/ката на Агенцијата.  

Ангажирање на други истражни тела, специјализирани организации или експерти
Член 13

(1) За остварување на активностите на членот 11 од овој закон, Агенцијата може, врз основа на договор, да користи и услуги на други истражни тела, специјализирани организации или експерти, од земјата и странство, кои се квалификувани за истражување на несреќи и/или сериозни инциденти во соодветното поле на истражување во воздушниот, внатрешниот воден и железничкиот сообраќај.
(2) Начинот и условите за ангажирање на лицата од став (1) на овој член и нивните права и обврски се утврдуваат со договор за нивно ангажирање.

(3) Ангажираните лица треба да бидат ослободени од редовните работни обврски кај нивните работодавачи и кај истите не смее да постои конфликт на интереси.
Друг персонал кој е вработен во Агенцијата

Член 14
(1) Другиот персонал вработен во Агенцијата кој врши административни работи има статус на административни службеници.

(2) За класификацијата, вработувањето, унапредувањето, стручното усовршување и оспособување, мерењето на ефектот и други прашања во врска со работниот однос на административните службеници во Агенцијата се применуваат одредбите од Законот за административните службеници.

(3) Вработените во Агенцијата кои вршат помошни и технички работи имаат статус на помошно-технички персонал.

(4) На помошно-техничкиот персонал во Агенцијата ќе се применува Законот за вработените во јавниот сектор и општите прописи за работни односи.
Прекршочни одредби

Член 15
(1) Глоба во износ од 5.000 евра до 7.000 евра во денарска противвредност ќе му се изрече за прекршок на правно лице, ако:

· ги спречува или влијае на надлежностите на Агенцијата и нејзините истражители во согласност со овластувањата што им се дадени со овој закон, законите што ги регулираат воздушниот, внатрешниот воден и железничкиот сообраќај и прописите донесени врз основа на тие закони (член 11) и 

· влијание врз независноста на професионалната работа на Агенцијата и нејзините истражители (член 12).
(2) Глоба во висина од 500 евра во денарска противвредност, ќе му се изрече за прекршок од став (1) на овој член и на одговорното лице во правното лице.

(3) Глоба во износ од 250 евра денарска противвредност ќе му се изрече за прекршок од став (1) на овој член и на физичко лице. 
Член 16
(1) Прекршочната постапка за прекршоците предвидени со овој закон се води пред надлежен суд.

(2) За прекршоците предвидени со овој закон инспекторите за сигурност пред поднесување на барање за поведување на прекршочна постапка пред надлежен суд ќе спроведат постапка за порамнување со издавање на прекршочен платен налог согласно со Законот за прекршоците.

(3) Формата и содржината на прекршочниот платен налог ја пропишува директорот/ката на Агенцијата.

 Член 17
Одмерувањето на висината на глобата која е пропишана со овој закон се врши согласно со Законот за прекршоците.

ПРЕОДНИ И ЗАВРШНИ ОДРЕДБИ 

Член 18  
(1) Владата на Република Северна Македонија го именува директорот/ката на Агенцијата, во рок од шест месеци од денот на влегување во сила на овој закон.

(2) По именувањето, во рок од 30 дена, директорот/ката на Агенцијата ги донесува Статутот и другите општи акти на Агенцијата.

Член 19
(1) Агенцијата започнува со работа на денот на запишувањето во Централен регистар на Република Северна Македонија (во натамошниот текст: Централен регистар). 

(2) Со денот на запишувањето во Централен регистар, Агенцијата ги презема надлежностите на Комитетот за истрага на воздухопловни несреќи и сериозни инциденти.

(3) Со денот на запишувањето во Централен регистар, Агенцијата ги презема архивата и другите документи, материјални, технички и финансиски средства, како и правата и обврските на Комитетот за истрага на воздухопловни несреќи и сериозни инциденти.

(4) На денот кога Агенцијата е запишана во Централен регистар, Комитетот за истрага на воздухопловни несреќи и сериозни инциденти престанува да постои.

Член 20

На предлог на Министерството за транспорт и врски, средствата за основање и започнување со работа на  Агенцијата за истражување на несреќи во воздушниот, внатрешниот воден и железничкиот сообраќај за 2023 година ќе се обезбедат  во Буџет на Република Северна Македонија, во посебен раздел.
Член 21
Овој закон влегува во сила со денот на неговото објавување во „Службен весник на Република Северна Македонија“.
